
Ministarstvo vanjske trgovine i ekonomskih odnosa

Kako su zakonom regulisana osnovna prava potrošača u Bosni i Hercegovini? Brošura je informativnog karaktera te s jedne strane ima za cilj da educira potrošača, ali i s druge strane ima za cilj da trgovcima ukaže da se zakonske odredbe moraju poštivati.

OSNOVNA PRAVA POTROŠAČA U BOSNI I HERCEGOVINI

Zaštita potrošača je nužna kako bi se osiguralo primjereno funkcioniranje tržišne privrede, osigurao nadzor nad tržištem i dodatno reguliralo ugovorne odnose između potrošača i trgovca. Pravna zaštita potrošača je potrebna da bi se zaštitili ekonomski interesi potrošača, fizičkih osoba, kao ekonomski slabije strane na tržištu. Bitno je naglasiti da Zakon o zaštiti potrošača u Bosni i Hercegovini (Službeni glasnik BiH, br. 26/05 i 88/15 - ZOZP) propisuje i nosioce zaštite potrošača kao nadležna tijela koja štite prava i interese potrošača, te način ostvarivanja prava, ukoliko potrošač smatra da je oštećen. Nesumnjivo je da se moraju štititi i poštovati prava potrošača, ali i sami potrošači trebaju biti informisani o svojim pravima, kao i načinu ostvarivanja tih prava. Naime, i u starom rimskom pravu postojalo je pravilo: „caveat emptor“ što znači: Neka kupac bude oprezan kod kupnje. Pravilo je imalo značenje da kupac sam snosi rizik ako kupljena roba ne odgovara njegovim očekivanjima.
Generalna skupština  OUN je 1985. godine donijela Rezoluciju br. 39/248 kojom je ustanovila smjernice o zaštiti potrošača. Rezolucijom su definisana osnovna prava potrošača i Rezolucija je u velikoj mjeri uticala na donošenje nacionalnih propisa iz ove oblasti i modifikaciju postojećih. Države članice Evropske unije su preuzele prava definisana Rezolucijom te je dodatno Evropska unij  članom 38 Povelje o temeljnim pravima  (Službeni list EU, C 202/389 od 7.6.2016), propisala da  politike Unije obezbjeđuju visok nivo zaštite potrošača.  Kasnije je Generalna skupština OUN donijela Rezoluciju o zaštiti potrošača 70/186 od 22.12.2015. kojom je revidirala prethodnu Rezoluciju i proširila obim postojećih prava i uvela dodatna prava: pristup potrošača osnovnim robama i uslugama; zaštita osjetljivih potrošača i potrošača sa tjelesnim i/ili fizičkim onesposobljenjem; zaštita potrošača od rizika opasnih po zdravlje i sigurnost; promocija i zaštita ekonomskih interesa potrošača; pristup potrošača adekvatnim informacijama, koje im omogućavaju donošenje odluke prema individualnim željama i potrebama; edukacija potrošača uključujući edukaciju potrošača o tome kako njihove odluke imaju okolišne, socijalne i ekonomske posljedice;  dostupnost djelotvornog rješavanja potrošačkih sporova i mogućnost obeštećenja; slobodno organizovanje potrošača i mogućnost da takve organizacije prezentuju svoje poglede te izraze svoja stajališta donosiocima odluka (vlada, parlament); promovisanje obrazaca potrošnje koji imaju za cilj održivost; nivo zaštite potrošača u elektronskoj trgovini izjednačiti sa drugim oblicima trgovine; zaštita privatnosti potrošača i globalno slobodan protok informacija.

Osnovna prava potrošača definisana pomenutom Rezolucijom OUN iz 1985. su ugrađena u važeći ZOZP. ZOZP, pored prava potrošača, ujedno štiti prava i interese trgovaca od ponekad apsurdnih zahtjeva kupaca. Prava potrošača  bi se mogla grupisati u osnovna materijalna prava potrošača i osnovna proceduralna prava potrošača. Osnovna materijalna prava potrošača su: pravo na zadovoljavanje osnovnih potreba, na zaštitu od proizvoda štetnih po zdravlje i život, na zdravu životnu okolinu, na zaštitu od nekvalitetnih proizvoda i nefer cijena, na zaštitu od neistinitog označavanja proizvoda i na zaštitu od nelojalne reklame i na obeštećenje. Osnovna proceduralna prava potrošača su: pravo na obrazovanje, na informisanost, na zastupljenost, na zaštitu u elektronskoj trgovini (e-commerce) itd. 
Članom 3. ZOZP-a su taksativno pobrojana osnovna prava potrošača te se potrošač ne može istih odreći niti biti uskraćen za prava koja su data tim Zakonom. Prava potrošača su detaljnije razrađena u tekstu ZOZP-a: 
a) pravo pristupa osnovnim robama i uslugama

U širem smislu se može govoriti o pravu na zadovoljenje osnovnih potreba, označenog kao takvog u različitim dokumentima međunarodnog karaktera. Pravo na zadovoljenje osnovnih potreba podrazumijeva da svaki potrošač ima pravo na pristup temeljnim dobrima i uslugama: odgovarajuća hrana, odjeća, krov nad glavom, zdravstvenu zaštitu, javna dobra i vodu.  Pravo pristupa osnovnim robama i uslugama se može posmatrati kao dio prava na zadovoljenje osnovnih potreba. Trgovac je dužan da postupa u skladu sa dobrim poslovnim običajima te da prema svim potrošačima postupa jednako. Članom 7. ZOZP je propisano načelo zabrane diskriminacije bilo kojeg potrošača po bilo kojoj osnovi, kao što su spol, rasa, boja kože, jezik, vjeroispovijest, političko ili drugo mišljenje, nacionalno ili socijalno porijeklo, veza sa nekom nacionalnom manjinom, imovno stanje, rođenje ili drugi status. Takođe je u dijelu Zakona koji obrađuje ekonomske usluge od općeg interesa (čl. 33. -38.) kao što su isporuka energije (struja, plin, grijanje), vode, telekomunikacione usluge, poštanske usluge i javni transport, određeno da su te usluge u režimu ugovornog odnosa što potrošaču daje pravnu sigurnost.
b) pravo na obrazovanje o pitanjima potrošača

Ovo pravo potrošača bi se moglo formulisati kao postizanje znanja i vještina potrebnih za pravilnu informisanost kako bi potrošač donio odluku kod izbora proizvoda i usluga. Potrošač istovremeno mora biti svjestan osnovnih prava i obaveza potrošača, te znati kako ih koristiti. Članom 116. ZOZP  je propisano da se obrazovanje potrošača vrši putem: posebnih kurseva, seminara i savjetovanja, sredstava javnog informisanja (TV, radio, štampa) te specijalnih publikacija za obrazovanje potrošača. Citiranim članom određeni su osnovni načini obrazovanja potrošača čiji je krajnji cilj obrazovanje o pravima, obavezama i zaštiti potrošača s ciljem razvijanja „potrošačkog morala“, podizanja opće kulture, razvijanja smisla za zaštitu potrošača, jačanja društvene discipline i odgovornosti za svoje postupke. Kako bi obrazovni programi dali očekivane rezultate moraju biti popraćeni  cjelovitim akcijama u čijoj će se provedbi angažirati svi društveni predstavnici, od porodice, škole, društvene sredine, udruženja građana, privatnog i javnog sektora do sredstava javnog komuniciranja. 

Brojni su mogući načini kojima je moguće realizovati navedene ciljeve na svim nivoima, a to prije svega mogu biti:

- edukacija učenika osnovnih i srednjih škola,
- edukacija prosvjetnih radnika i provođenje obrazovnog programa o osnovnim pravima potrošača,

- organiziranje seminara i obrazovnih programa sa sadržajima iz područja zaštite potrošača za službenike u državnoj upravi, inspektore koji će provoditi nadzor nad primjenom propisa, predstavnike potrošačkih udruženja, suce i ostale osobe uključene u rješavanje „potrošačkih“ sporova,

- organiziranje seminara i obrazovnih programa sa sadržajima iz područja zaštite potrošača za preduzetnike odnosno poslovnu zajednicu, namijenjene njihovom informisanju i upoznavanju s obavezama i granicama tih obaveza,

- emitovanje specijalizovane sedmične edukativne TV i radio emisije za potrošače kao dijela programske šeme lokalnih medija.

Udruženja za zaštitu potrošača imaju primarnu ulogu u procesu obrazovanja potrošača s obzirom na sadržinu člana 112. ZOZP-a.

c) pravo na sigurnost i zaštitu života i zdravlja

Pravo je potrošača da bude zaštićen od proizvoda, proizvodnih procesa i usluga koje su štetni po njegov život i zdravlje.  Pojedini proizvodi  mogu imati svojstva  opasna po život i zdravlje čovjeka (mašine, bojler, električni kućanski aparati, dječije igračke i td.) što se u mnogim državama predupređuje donošenjem tehničkih standarda i prinudnih propisa sa sankcijama koje opet imaju preventivno dejstvo prema proizvođaču. U interesu  je proizvođača, uvoznika i distributera da isporučuju bezbjedne proizvode u cilju izbjegavanja troškova, koji nastaju zbog zakonske odgovornosti za neispravne proizvode, koji prouzrokuju štetu pojedincima ili imovini.  Usklađivanjem s pravom EU-a, sigurnosni standardi postaju dio pravnog poretka Bosne i Hercegovine. Trgovci su ovlašteni stavljati na tržište samo proizvode koji zadovoljavaju visoke sigurnosne standarde utvrđene propisima tehničkog zakonodavstva i standardima. Osim općih pravila o sigurnosti proizvoda, koja se primjenjuju na sve proizvode, posebni propisi predviđaju sigurnosne standarde za određene grupe proizvoda, kao što su igračke, kozmetika, električni uređaji i sl. Članom 1. stav (2) ZOZP-a je propisano da će se na odnose i slučajeve iz oblasti zaštite potrošača koji nisu regulirani ovim Zakonom primjenjivat između ostalog i odredbe Zakona o općoj sigurnosti proizvoda (Službeni glasnik BiH, broj 102/09 - ZOSP) te u slučaju nedoumice ili sukoba odredbi, primjenjivat će se odredba koja pruža veći stepen zaštite potrošačima.
Siguran proizvod (član 2 b) ZOSP-a) je svaki proizvod, koji u uobičajenim ili razumno predvidljivim uslovima upotrebe, uključujući trajanje i, po potrebi, stavljanje u upotrebu i zahtjeve za ugradnju i održavanje, ne predstavlja nikakav rizik ili samo najmanji rizik spojiv s upotrebom proizvoda, a koji se smatra prihvatljivim i saglasnim s visokim nivoom zaštite sigurnosti i zdravlja ljudi, posebno uzimajući u obzir sljedeće elemente: 
1) karakteristike proizvoda, posebno njegov sastav, pakiranje, uputstva za sklapanje, te, po potrebi, ugradnju i održavanje, 
2) uticaj proizvoda na druge proizvode u slučaju kad se razumno može predvidjeti da će se on upotrebljavati s drugim proizvodima, 
3) predstavljanje proizvoda, njegovo označavanje, upozorenja i uputstva za njegovu upotrebu i odlaganje nakon upotrebe i sve druge oznake ili obavještenja koja se odnose na taj proizvod, 4) kategorije potrošača izloženih riziku kad upotrebljavaju određeni proizvod, posebno djeca i  starija lica.

Mogućnost da se kod proizvoda postigne viši nivo sigurnosti ili dostupnost proizvoda koji predstavljaju niži stepen rizika ne može biti osnov da bi se proizvod smatrao opasnim. Proizvod se smatra sigurnim ako ispunjava sve sigurnosne i zdravstvene zahtjeve utvrđene posebnim propisima koji se primjenjuju na teritoriji Bosne i Hercegovine za taj proizvod. Pretpostavlja se da je proizvod siguran, u pogledu rizika i kategorija rizika, ako ispunjava zahtjeve BAS standarda, kojima se preuzimaju EN standardi. Listu standarda objavljuje Ministarstvo vanjske trgovine i ekonomskih odnosa u „Službenom glasniku BiH”.

U slučajevima koji nisu obuhvaćeni prednjim određenjima, usklađenost proizvoda sa zahtjevom za opću sigurnost ocjenjuje se uzimajući u obzir posebno sljedeće elemente: a) BAS standarde kojima se preuzimaju relevantni evropski standardi, osim onih koji su već javno publikovani u Službenom glasniku BiH b) druge BAS standarde, c) kodekse dobre prakse za sigurnost proizvoda koji su na snazi u odgovarajućem području, d) posljednja dostignuća nauke, tehnike i tehnologije, e) razumna očekivanja potrošača u vezi sa sigurnošću (član 6. ZOSP-a).
Osim što imaju dužnost stavljati na tržište samo sigurne proizvode, proizvođači su dužni obavijestiti potrošače o uobičajenim i predvidljivim rizicima upotrebe njihovog proizvoda. Ako proizvođači i distributeri znaju ili bi trebali znati da proizvod koji su stavili na tržište predstavlja za potrošače rizike nespojive s općim sigurnosnim zahtjevima, moraju odmah obavijestiti nadležna tijela i po potrebi proizvod povući s tržišta.

d)   pravo na informisanost

Potrošaču se mora omogućiti komparacija proizvoda ili usluga koje se nude na tržištu kako bi on mogao donijeti odluku o kupovini. Potrošač mora biti informisan o svojstvima ponuđenog proizvoda, cijeni te o uvjetima prodaje. Na izabranom uzorku proizvoda trgovac je dužan da prikaže rad proizvoda i dokaže njegovu ispravnost. Ako to nije moguće, obaveza trgovca je da potrošaču da detaljna uputstva i objašnjenja o proizvodu koji prodaje (član 15. ZOZP-a).

U pogledu svakog proizvoda, trgovac mora obavijestiti potrošača o:

- proizvođačkom nazivu proizvoda, imenu pod kojim se proizvod prodaje,

- tipu i modelu proizvoda,

- datumu proizvodnje i roku upotrebe, ako je propisano,

- za domaće proizvode, nazivu i sjedištu proizvođača,

- za uvozne proizvode, nazivu i sjedištu uvoznika, nazivu proizvođača te zemlji porijekla (član 23. ZOZP-a).

Trgovac je također dužan obavijestiti potrošača o nekim posebnim pravima i obvezama koje potrošač ima na osnovu ugovora, na primjer: pravo na jednostran raskid ugovora ili o troškovima dostave proizvoda.

Pravo na informisanost podrazumjeva i da se potrošači pravovremeno informišu putem medija i sredstava javnog informisanja  o svim štetnim pojavama na tržištu koje mogu ugroziti potrošača. Trgovci koriste različite marketinške tehnike kako bi privukli pažnju potrošača i kako bi ga naveli na kupovinu. Bitna je uloga svih učesnika na tržištu kako bi se potrošač upozorio na prevarnu reklamu ili lažnu komparativnu reklamu. U Bosni i Hercegovini je zabranjeno reklamirati na primjer duhan i duhanske prerađevine i alkohol što je u korist potrošača.

Također, pojedini proizvodi imaju svoju ambalažu i trgovac je dužan na ambalaži proizvoda staviti istinite podatke kako ne bi potrošača doveo u zabludu. Uz pojedine proizvode trgovac je obavezan uručiti potrošaču tehničko uputstvo, uputstvo za sklapanje proizvoda, dati potrošaču podatke o eventualnim troškovima transporta  i sl. Potrošač mora biti informisan preko deklaracija na proizvodu o svim podacima kako to ZOZP zahtijeva. Deklaracija obavezno sadrži: a) naziv proizvoda, naziv pod kojim se proizvod prodaje; b) vrstu proizvoda ili model proizvoda; c) naziv i punu adresu proizvođača, a za uvozne proizvode i naziv i sjedište uvoznika, te zemlju porijekla.
e)   pravo na izbor

Pravo na izbor u širem smislu je prije svega usmjereno da zaštiti ekonomske interese potrošača. Ono označava da je tržište otvoreno i da nije monopolističko odnosno da na tržištu postoji sasvim dovoljan broj proizvoda ili usluga koje potrošač može komparirati kako bi donio potrošačku odluku za koju on smatra da je za njega najpovoljnjija. Opcija izbora između više proizvoda i po prihvatljivim cijenama nije pristupačna u svim državama.  Potrošač bi za svoj novac trebao da dobije  proizvod ili uslugu čija je cijena u korelaciji  sa kvalitetom. Međutim, ovdje treba naglasiti da se neinformisan i neobaviješten potrošač stavlja u nepovoljan položaj u odnosu na trgovca, proizvođača, isporučioca. Stoga se informisanju potrošača mora dati prioritet od strane nadležnih organa za zaštitu potrošača.   U sadašnjem vremenu globalizacije, potrošači očekuju korist od većeg izbora roba i usluga, nižih cijena i više informacija. Potrošači žele da kupljena roba bude kvalitetna, jednostavna za upotrebu, sigurna i prihvatljiva za okoliš. 
S aspekta ZOZP-a pravo na izbor je dodatno specificirano i pominje se na više mjesta. Tako je izbor potrošača dat alternativno u slučajevima kada potrošača otkrije nedostatke na proizvodu. Potrošač od trgovca može zahtijevati zamjenu proizvoda, povrat uplaćenog iznosa ili da trgovac ukloni nedostatke na proizvodu o svom trošku (član 18. ZOZP-a). Pravo na izbor se ogleda  i u zakonskoj mogućnosti da potrošač ima pravo jednostrano raskinuti ugovor, bez obzira na razloge. U slučaju da raskine ugovor, potrošač mora vratiti proizvod, ima pravo na povrat novca te ne smije snositi nikakve negativne posljedice raskida (npr. naknada štete, ugovorna kazna, naknada za raskid ugovora i sl.). Pravo na jednostrani raskid ugovora potrošač ima kod ugovora zaključenih van poslovnih prostorija (čl. 39. - 41. ZOZP-a). Potrošač ima pravo da ne prihvati posljedice ugovora na način da pošalje pisano obavještenje trgovcu u roku od 15 dana od dana zaključenja ugovora. Potrošač nije obavezan navesti bilo koji razlog za raskid ugovora niti platiti bilo kakve troškove ili naknadu u vezi s tim. Potrošač je jedino obavezan platiti troškove vraćanja proizvoda. Dostavljanje obavještenja imat će za posljedicu oslobađanje potrošača od bilo koje obaveze iz zaključenog ugovora, osim obaveze vraćanja proizvoda koji mu je isporučen. Teret dokazivanja bit će obaveza trgovca od momenta nastupanja roka za raskid ugovora. Kada potrošač iskoristi svoje pravo da raskine ugovor, trgovac je dužan izvršiti vraćanje novca uplaćenog za proizvod bez odgađanja u roku od 15 dana od dana kada je primio obavještenje o raskidu ugovora.

Takođe kod prodaje na osnovu ugovora na daljinu (čl. 42. – 51. ZOZP-a), potrošač ima pravo bez troškova i bez obrazloženja odustati od ugovora na daljinu u roku od 15 dana. U slučaju odustajanja potrošač nadoknađuje samo trošak vraćanja proizvoda. Rok za odustajanje počinje teći od dana kada je potrošač primio proizvod. Kod usluga rok za odustajanje počinje teći od dana zaključenja ugovora.

Slična situacija je i kod vremenskog zakupa turističkog objekta (timesharing – čl. 91. i 92. ZOZP-a) jer je ZOZP-om propisano zaključivanje ugovora o neposrednom i posrednom sticanju prava na upotrebu turističkog objekta na osnovu zakupa na određeno vrijeme koji mora biti u pisanoj formi i zaključuje se na period koji ne može biti kraći od tri godine. Potrošač ima pravo bez navođenja razloga raskinuti ugovor o zakupu bez plaćanja bilo kakve kazne ili nekih drugih troškova putem pisanog obavještenja trgovcu u roku od 15 dana od dana zaključenja ugovora o zakupu. Za vrijeme roka za raskid trgovac ne smije potraživati od potrošača bilo kakva plaćanja. Ako ugovor o zakupu ne sadrži sve odredbe propisane članom 91. ZOZP-a, period za raskid ugovora produžava se na tri mjeseca od dana njegovog zaključenja. Ako potrošač dobije te podatke u roku od tri mjeseca, rok od 15 dana iz stava (1) ovog člana počinje se računati od dana prijema obavještenja.

f) pravo da se čuje glas potrošača i da bude zastupljen kod kreiranja vladinih politika

Ovo pravo omogućava da se potrošači organizuju u udruženja, asocijacije, organizacije i sl. koja bi trebala biti neprofitne, nevladine i nepolitičke organizacije. Potrošači se organizuju na lokalnom, državnom ili međunarodnom nivou kako bi zaštitili svoje interese i kako bi uticali na donosioce odluka. Pravo na zastupljenost trebalo bi garantovati  da interesi potrošača budu podržavani prilikom izrade i provođenja vladine politike. Efikasno zastupanje interesa potrošača trebalo bi osigurati da potrebe svih ljudi budu uzimani u obzir kada se kreira politika koja izravno utiče na njihove živote. Jačanjem glasa pojedinca, zastupanje doprinosi dobroj vladavini i postizanju socijalne pravde. To doprinosi boljim i kvalitetnijim odlukama. Zastupanje različitih potrošačkih grupa i kategorija  ne sastoji se samo od uključivanja potrošača – eksperata u forume ili javne konsultacije. Ono zahtijeva stalno angažovanje kako bi se očekivanja i stajališta potrošača uzimali u obzir, jer je to bitno za donošenje dobrih odluka. Stvarno zastupanje također je temeljni izazov za one koji su zaduženi da zastupaju potrošače. Oni uvijek trebaju imati na umu koga i zašto zastupaju. Zastupanje se treba temeljiti na istraživanju i na aktivnim mjerama koje će pronalaziti stajališta potrošača čiji se glas inače ne bi čuo. A to treba  postići kroz konsultacije i dijalog. Ovo pravo je koncipirano i opredmećeno u čl. 106. i 107. ZOZP-a s obzirom da u radu Vijeća za zaštitu potrošača Bosne i Hercegovine učestvuju i četiri člana iz nevladinog sektora.

g)    pravo na naknadu štete i kompenzaciju

Proizvođač je odgovoran za nedostatke na robi koji postoje u trenutku prijenosa rizika na potrošača, bez obzira da li je on svjestan ove činjenice u skladu s odredbama zakona kojima se uređuju obligacioni odnosi u Bosni i Hercegovini (član 25. ZOZP-a). Ovo je upućujuća norma koja potrošača usmjerava na entitetske ZOO. U smislu sudske prakse postoji nekoliko osnovnih postulata: 

- Garantnim listom proizvođač jemči i za ispravno funkcionisanje proizvoda u garantnom roku uz obavezu da će u primjerenom roku otkloniti nedostatke proizvoda i kvarove nastale prilikom normalne upotrebe za vrijeme garantnog roka, te snositi troškove otklanjanja nedostataka i kvarova, a ove obaveze ne utiču na pravo kupca na naknadu štete. 

- Odgovornost prodavca na temelju garancije je objektivna pa stoga nije potrebno utvrđivati njegovu krivnju. 

- Kupac ili lice na koga je kupac prenio pravo iz garantnog lista, može zahtijevati besplatnu opravku stvari samo ako je o nedostatku obavijestio prodavca, odnosno proizvođača, prije isteka garantnog roka. 

- Ako se prodata stvar koja spada u tehničku robu, ne može popraviti, a do kvara je došlo u toku garancijskog roka, prodavac je dužan dati kupcu stvar koja funkcioniše  ispravno. Ako se takva stvar više ne može nabaviti (prestanak proizvodnje), prodavac je dužan dati naknadu u visini cijene u momentu presuđenja za drugu novu stvar, iste namjene sa približno istim svojstvima i kvalitetom.

- Odgovornost prodavca i proizvođača, po osnovu garancije za pravilno funkcionisanje prodane stvari, solidarna je. Lice koje odgovara po garanciji za ispravno funkcionisanje stvari nije dužno popraviti stvar bez naknade iako je do kvara došlo tokom garantnog roka, ako je kupac na vidan način upozoren na održavanje stvari, a kvar je izazvan propustima u održavanju. 

- Obaveza prodavca po osnovu garancije može se smanjiti ako se kupac nije pridržavao tehničkog uputstva prodavca, odnosno proizvođača o održavanju i upotrebi prodate stvari, a ovaj propust je doprinio kvaru. Doprinos kupca u pravilu se utvrđuje vještačenjem, a samo izuzetno po slobodnoj ocjeni suda.

Proizvođač će biti odgovoran za štetu prouzrokovanu greškom u njegovom proizvodu u skladu s odredbama zakona kojim se uređuju obligacioni odnosi u Bosni i Hercegovini (član 24. ZOZP-a). Ovdje treba razlikovati proizvode sa nedostatkom koji pričine štetu životu ili zdravlju potrošača od proizvoda sa nedostatkom koje potrošač ne može koristiti pa trpi imovinsku štetu. U ovom domenu radi se o parničnom postupku u kojem je potrebno da sud utvrdi opravdanost tužbenog zahtjeva, okolnosti slučaja, šta je šteta (materijalna i eventualno nematerijalna), visina naknade itd.
h)    pravo na život i rad u zdravoj i održivoj okolini

Ovo podrazumjeva živjeti i raditi u okolišu koji ne prijeti dobrobiti sadašnjim i budućim generacijama.  Zagađenost okoliša u uskoj je vezi s različitim faktorima od kojih je jedan i stepen potrošnje. Potrošači (u širem smislu: fizička lica – pojedinci i pravna lica - preduzeća i javni sektor) na stanje okoliša utiču stepenom i načinom potrošnje, te odabirom proizvoda i usluge. Direktni pritisci na okoliš su: potrošnja vode, kanalizacija i odvodnja, potrošnja energije i otpad iz domaćinstva. Važnost domaćinstava u odnosu prema kvalitetu okoliša ne očituje se samo u njihovu direktnom uticaju na okoliš, nego i u uticaju na druge privredne grane u smislu izbora potrošačkih dobara. Preduzeća i javni sektor, također utječu na okoliš kao potrošači i korisnici roba i usluga. Strategija održivog razvoja, kao jedan od ciljeva, mora neminovno sadržavati i promjenu obrazaca potrošnje koji podrazumijevaju usmjeravanje potrošača pri odlučivanju o upotrebi proizvoda kao i obavještavanje o važnosti, kvaliteti i njihovoj trajnosti, te o mogućim uticajima na okoliš. Potrošači su vrlo važna ciljna skupina, pa promjena potro​šač​kih navika u pogledu pritisaka na okoliš u današnje vrijeme jedna je od najvažnijih zadaća.

